Gwasanaethau Boreol i Ysgolion Uwchradd  -  gol. Catrin Lewis


GWYRTH AR DROED
· Emyn

· Ein thema’r bore ’ma yw “Gwyrth ar Droed”, achos dyna beth ydych chi a fi – gwyrth.  Oeddech chi’n gwybod bod eich clustiau’n dal i dyfu, hyd yn oed pan fo rhannau eraill eich corff wedi stopio?  A petaech chi’n byw nes eich bod yn fil oed byddai eich clustiau mor fawr â rhai eliffant?  Mae ansawdd eich clyw hefyd yn amrywio o awr i awr.  Mae e ar ei orau y peth cyntaf yn y bore ac ar ei waetha tuag amser cinio – dim rhyfedd fod yr athrawon yn gorfod gweiddi mwy bryd hynny! 
· Oeddech chi’n sylweddoli bod eich gwallt chi mor gryf ag alwminiwm?  Mae rhaff wedi ei nyddu allan o wallt dynol yn gallu cynnal pwysau car. Mae eich penglog chi’n gryf hefyd – mor gryf â dur, er ei fod yn llawer ysgafnach. 
· Ydych chi’n credu bod gennych chi lygaid glas prydferth iawn?  Wel, nac oes.  Mae llygaid glas mewn gwirionedd yn goch – ymddangos yn las y maen nhw.  Mae’r iris, y rhan o’r llygad sy’n lliwgar, yn llawn o wythiennau bach o waed a’r rheini sy’n rhoi’r lliw glas i’r llygad, yn union fel y gwelwch wythiennau glas o dan eich croen. 
· Mae’r ffaith eich bod chi’n blincio’ch llygaid gannoedd o weithiau’r dydd yn golygu eich bod chi’n treulio dipyn o amser heb allu gweld dim. 

· Eich dwylo yw un o’r offerynnau mwyaf cymhleth sy’n bodoli.  Mae’n gallu gwneud cannoedd o dasgau yn fanwl ac yn gywir.  Er mwyn gafael mewn rhywbeth mae angen i nifer fawr o gyhyrau a chymalau i gydweithio – o’r ysgwydd i lawr i flaenau’r bysedd.  Mae ychwanegu llwyaid o siwgr i’ch paned yn cymryd 30 cymal a 50 cyhyr. 
· Does dim llawer o bobl sy ddim yn cael rhyw fath o drafferth gyda’u traed, a dydych chi ddim yn eithriad siŵr o fod.  Ar ddiwrnod arferol, mae eich traed yn cymryd pwysau sy’n cymharu â mil o dunelli.  Maen nhw’n gallu cynnal pwysau dyn pedair stôn ar ddeg ar lai na throedfedd sgwâr, a hynny heb flino.  ... Wel, maen nhw yn blino weithiau rhaid cyfaddef!  Maen nhw’n gallu gwneud hyn oherwydd patrwm rhyfeddol y cymalau a’r esgyrn yn y corff – achos mae chwarter hol esgyrn y corff yn y traed.  
· Mae’r galon yn curo tua 100,000 gwaith mewn diwrnod a thua 40,000,000 mewn blwyddyn.  Fel arfer mae’n curo 70 gwaith mewn munud, ond mae’n gallu newid ei guriad er mwyn cadw i fyny gyda darn o gerddoriaeth neu guriad drwm.  

· Efallai nad ydych wedi sylwi ond rydych chi’n tueddu i fod yn ddau hanner ychydig yn wahanol.  Fel arfer, mae’r goes chwith ychydig yn fyrrach na’r dde.  Mae un o’r breichiau hefyd yn hirach fel arfer ac mae’n eithaf tebyg bod mwy o wallt yn tyfu ar un ochr i’r pen na’r llall – beth mae hynny’n ei wneud i steil eich gwallt, wn i ddim!

· Mae eich corff yn cynnwys 4 owns o siwgr, digon o clorin i ddiheintio dau bwll nofio, 50 cwart o ddŵr, 3 pwys o calsiwm a 24 pwys o garbon.  Mae gennych ddigon o ffosfforws i greu 20,000 pen matsen, digon o fraster ar gyfer 10 bar o sebon, digon o haearn ar gyfer hoelen dwy fodfedd ac 20 troedfedd sgwâr o groen.
Darlleniad - Salm 100

Y ddaear gyfan, gwaeddwch yn uchel i’r Arglwydd!

2Addolwch yr Arglwydd yn llawen;

a dod o’i flaen gan ddathlu.

3Cyffeswch mai’r Arglwydd sydd Dduw;

Fe wnaeth ni, a ni ydy ei bobl 

a’r defaid mae’n gofalu amdanyn nhw.

4Ewch drwy ei giatiau gan ddiolch iddo,

ac i mewn i’w deml gan ei foli.

Rhowch ddiolch iddo!

A bendithio ei enw!

5Achos mae’r Arglwydd yn dda;

mae ei gariad yn para am byth;

a’i ffyddlondeb o un genhedlaeth i’r llall.

Gweddïwn
O Dduw, 
Rwyt ti’n Dduw mawr a nerthol.  Diolch i ti am allu gweld hynny yn y ffordd rwyt ti wedi ein creu ni.  Helpa ni i ofalu ar ôl ein cyrff a pharchu cyrff ein gilydd.  Helpa ni i ddefnyddio’n cyrff er lles i bobl o’n hamgylch ac i’th addoli di. 

